
Aulegelle rapporte que la Couronne Triomphale qu’on donnoit
aux Capitaines victorieux, eſtoit anciennement de Laurier ;
L’Obſidionale de Gramen, de laquelle n’eſtoient honorez
que ceux qui dans vn extreme peril auoient ſauué toute l’Armée ;
La Ciuique faite d’vn rameau de Cheſne, marquoit la valeur
de ceux qui dans quelque combat, auoient ſauué la vie à
vn 
Citoyen Romain ; La Murale, eſtoit le prix ordinaire d’vn
Capitaine ou d’vn Soldat, qui auoit eſcaladé le premier les murailles d’vne Ville ennemie ; Et la Nauale repreſentant pluſieurs
becs de Nauires, ſe donnoit à celuy qui auoit commencé l’attaque
dans vn combat naual.




Amovr de la patrie.


IL eſt repreſenté par vn ieune Guerrier, de bonne
mine, & plein de courage. Il a derriere luy vne flamme 
de feu, & deuant vn eſpais tourbillon de fumée
qu’il regarde ſans s’eſtonner. En ſa main droite, il
porte vne Couronne de Gramen, & en la gauche vne autre
de Cheſne, foullant à ſes pieds des Hallebardes, des Picques,
& autres armes ſemblables.

Il eſt peint ieune & vigoureux, pour monſtrer que tant plus
l’Amour de la Patrie vieillit, tant plus il deuient fort & robuſte,
au lieu que tous les autres Amours ſont affoiblis par le 
temps, & ceſſent enfin. Nous ne manquons pas d’exemples de 
cecy : car il ſe void par eſpreuue qu’vn Caualier ayant ſeruy
long-temps vne Dame, en perd le ſouuenir à la fin, apres
que l’aage & le temps ont refroidy la paſſion, comme au contraire
iamais il n’oublie ſon Païs. Quoy dauantage ? Vn marchand
aueuglé par l’eſperance du gain, & par vn ardent deſir
de richeſſes, le va chercher par mer & par terre iuſques au nouueau
monde, & ſe retire finalement chez ſoy, comme en vn
port aſſeuré. Vn Courtiſan qui flatte ſon ambition dans la
pompeuſe demeure de la Cour, ne laiſſe pas de s’en dégouſter
aſſez ſouuent, & d’aller chercher vn plus ſolide repos dans le
lieu de ſa naiſſance. Vn Capitaine que le deſir de la gloire a
long-temps expoſé aux plus dangereux hazards de la Guerre,
n’eſt pas bien content s’il ne va joüir de ſes premiers delices
dans ſa demeure natale. Teſmoin Agamemnon, qui ne ſouhait-

